
Рамантыка - рэвалюцыйная героіка апавяданняў Міхася Лынькова
                     (да 120-годдзя з дня нараджэння)

Мастацкая спадчына Міхася Лынькова - гэта ўжо  літаратурная спадчына. Яго творчасць ўвабрала ў сябе рысы асобных этапаў і цэлых перыядаў гісторыі Беларусі, пачынаючы з дваццатых гадоў мінулага стагоддзя. У ёй адбіўся складаны і супярэчлівы час паслякастрычніцкай эпохі.
М. Лынькоў стаяў ля вытокаў новага мастацтва, з'явіўся адным з яго пачынальнікаў. Ён належыць да таго пакалення пісьменнікаў, якое загартоўвалася ў рэвалюцыйных баях, славіла надыход новага свету, прыўносячы сваю асабістую індывідуальнасць у паказе магутна-бурлівай моцы надыходзячага маладога жыцця.
На працягу 1919 - 1922 г. М. Лынькоў служыў у Чырвонай Арміі, удзельнічаў у баях за савецкую ўладу, што пазней стала асновай яго ранняй прозы. Пасля дэмабілізацыі працаваў настаўнікам у мястэчку Свержань Рагачоўскага раёна. З гэтага часу ён становіцца і актыўным карэспандэнтам, які дасылае свае допісы ў бабруйскую газету "Камуніст", куды хутка быў запрошаны на пастаянную работу.
У гэтай акруговай газеце будучы вядомы пісьменнік прайшоў усе ступені прафесійнай журналісцкай работы: ад сакратара рэдакцыі да адказнага рэдактара. Шмат зрабіў для таго, каб аб'яднаць вакол "Камуніста" таленавітую моладзь Бабруйшчыны. Вынікам гэтых яго намаганняў стала стварэнне акруговай філіі "Маладняка", якая пачала выдаваць альманах "Уздым" і літаратурны дадатак да газеты "Вясна". У 1925 годзе ў  артыкуле "Аб філіі "Маладняка" М. Лынькоў з гордасцю напіша : "Сярод сялянскіх гушчаў, сярод цёмных, глухіх куткоў Беларусі выяўляюцца новыя, маладыя пісьменнікі і паэты, нараджаюцца новыя творча-мастацкія сілы, з дапамогай якіх адраджэнне і ўзмацненне беларускай культуры пойдзе яшчэ больш значным крокам уперад. Наша Бабруйская акруга таксама не стаіць у старонцы ад гэтага нараджэння. У нас ёсць свая філія "Маладняка." (1, с. 28) З гэтага часу і пачынаецца яго творчая пісьменніцкая праца.
Паслякастрычніцкія рэаліі жыцця, грамадзянская вайна і змаганне за ўстанаўленне новай улады - асноўныя тэмы ранняй творчасці пісьменніка (апавяданні "Гой", "Крот", "Над Бугам", "Маньчжур", "Чыгунныя песні" і інш. ). Да гэтай тэматыкі ён звяртаўся і ў больш позні час (апавяданні "Аб чалавечым сэрцы", "Кватармайстар Бадай", "Сінія галіфэ", "Маладосць" і інш.). Тут няма пэўнай гістарычнай дакументальнасці ці храналагічнай паслядоўнасці. Аўтар імкнецца раскрыць сілу ўздзеяння пэўных гераічных падзей і пераўтварэнняў часу на светаадчуванне і псіхіку чалавека, ахопленага віхурай рэвалюцыйных падзей і вызваленчай вайны, паказаць, як духоўна ён закаляецца, мужнее, перавыхоўваецца ў малазнаёмых яму яшчэ жыццёвых абставінах. Пісьменнік дэталёва даследуе цяжкі і пакутлівы шлях перараджэння і станаўлення чалавека зусім іншай фармацыі - грамадзяніна і стваральніка новага свету, новай ідэалогіі.
Аб ранняй прозе М. Лынькова будзе справядліва сцвярджаць, што яго творчасць тых гадоў уяўляла сабой спалучэнне рамантычнага метаду з рэалістычным, своеасаблівае перапляценне і сцэментаванне, якое знаходзілася ў няспынным узаемадзеянні і пераходзе ад аднаго да другога. Рамантычнымі сродкамі пісьменнік малюе многіх сваіх герояў; рамантычнымі фарбамі перадае пейзажы навакольных мясцін; рамантызаваная і мова дзеючых асоб; самі падзеі таго ці іншага твора выступаюць у рамантычным асвятленні, насычаны рамантычна - прыўзнятым лірызмам.
Рамантызм як прынцып творчасці, як мастацкі метад свабодна дапушчае ўмоўнасць, сімволіку, метафарычнасць і паэтычнасць сюжэта, вобразаў, мовы. Гэты метад у 20-я гады мінулага стагоддзя з яго рэвалюцыйнай яркасцю, па сутнасці, вызначыў творчасць многіх беларускіх пісьменнікаў - М.Лынькова, П. Труса, М. Зарэцкага, М. Чарота і інш. Рамантычны пафас літаратараў таго часу быў сведчаннем актыўнага ўспрымання ў мастацкай творчасці ідэй рэвалюцыйнай перабудовы грамадства і асобы.   
У ранніх творах М. Лынькова назіраецца моцная эмацыянальна-лірычная стыхія рамантызму. Яго проза заўсёды арнаментальная і рытмізаваная, яркая, паэтычная і прыгожая, але ў той жа час мае пад сабой пэўную рэальную і жыццёвую аснову. Як правіла, апавяданне вядзецца ад імя аўтара, яго голас з'яўляецца вызначальным, што таксама з'яўляецца своеасаблівай прыкметай прозы дваццатых гадоў: "І плакала Рыва...
Плакала ціха, непрыкметна, тымі прыдушанымі слязьмі, якія цяжка стрымаць, цяжка высушыць, бо ідуць яны ад самой глыбіні сэрца...
Плакала Рыва... Яна палюбіла гоя.
За акном было цёмна і сумна. Асенні дождж, нібы праз рэшата, сеяўся па гразкай вуліцы. Глуха стагнаў вецер і мокрым галлём каліны стукаў у вокны. Жудасна звінелі шыбы, і здавалася Рыве, што вецер дражніць яе :
- Гой... гой... гой... ." (2, с. 21)
Апавяданне пачынаецца з напружанай псіхалагічнай сітуацыі: маладая дзяўчына горка плача таму, што вельмі кахае нейкага хлопца. Аўтар ужо на пачатку твора стварае інтрыгу для чытачы, які хоча даведацца чаму дзяўчына плача і хто яна такая. Хто той гой, якога яна кахае?  Мы не ведаем, што прымушае дзяўчыну плакаць, у чым заключаецца яе няшчасце. Па першай фразе: "І плакала Рыва", якае будзе ў апавяданні зноў і зноў паўтарацца, разумеем, што перад гэтым адбылося нешта важнае да такога стану. Эмацыянальная ўзрушанасць гераіні ўзмацняецца і апісаннем змрочнага восеньскага пейзажу. 
Лірычная насычанасць і афарбоўка апавядання "Гой" відавочныя. Пісьменнік імкнецца даследаваць само жыццё, разабрацца ў абставінах навакольнага свету, выказаць сваё захапленне прыродай шчыра і адкрыта. Ужо ў гэтым раннім творы М. Лынькова назіраецца яго схільнасць да квяцістай пявучай прозы і рамантычнай прыўзнятасці : 
"- Гой... гой... гой...
Жалобна гудзеў вецер у коміне, ціха плакалі шыбы, абліваючыся слязьмі - дажджынкамі асеннімі, то ціха, то гучна сыпаліся словы бацькавай малітвы. " (2, с. 21-22)
У завываннях ветру, малітве старога Мотэля - бацькі Рывы чуецца ўсё тое ж слова "гой" (г. зн. не яўрэй). З сюжэта твора паступова даведаемся, што стары Мотэль, рэлігійны яўрэй, рашуча заявіў дачцэ, што ён выракаецца яе: "... у мяне дачкі няма... Я стары сумленны яўрэй... у сваім сэрцы я насіў бога, і ён шанаваў маю хату. А цяпер... цяпер, калі ты спазналася з паганым, у маёй душы стала пуста,  парог маёй хаты бог пакіне, бо ты, пераступіўшы гэты парог, спаганіла яго сваімі слядамі... Дык ведай жа, што ты мне не дачка...". (2, с. 22) Тут - кульмінацыя сюжэта. Аднак усе моманты яшчэ не зусім зразумелыя. Пісьменнік умела трымае інтрыгу, авалодваючы ўвагай чытача і ўплываючы на яго настрой.
Абудзіўшы цікавасць да перажыванняў сваёй гераіні, аўтар пераходзіць да падзей, якія папярэднічалі канфлікту бацькі і дачкі.
У кароткай экспазіцыі апавядання гаворыцца пра падзеі ў яўрэйскім мястэчку на Палессі перад белапольскай акупацыяй і паведамляецца, што сюды прыбыў атрад чырвонаармейцаў пад камандваненнем таварыша Міхася. З асобых бытавых замалёвак утвараецца фон: яўрэйскае мястэчка са сваім укладам жыцця, прыгожая летняя пара.
Сустрэчы Рывы з маладым камандзірам Міхасём у абодвух выклікаюць узаемную радасць кахання насуперак волі бацькоў.
Эпілог твора шчаслівы. Перапетыі ваенных падзей змушаюць бацьку дзяўчыны пераглядзець адносіны да Міхася, які выратаваў яго ад смерці. Урэшце малады чалавек становіцца зяцем, якім ён па-праву ганарыцца. Аўтар даводзіць, што ў Мотэля адбылася псіхалагічная пераацэнка жыцця. Пачуццё радасці пачынае жыць у сэрцы старога: "Адкладвае Мотэль чобат, бярэ на калені ўнучку, цалуе, песціць, кучаравыя волосікі гладзіць. Чорныя валасы, чорныя бровы, а вочы - блактіныя.
- Гоя майго любыя вочы, - шэпча дзед і  цалуе ўнучку." (2, с. 51)
Пачуццё радасці тут - знак - сімвал перамогі рэвалюцыйных ідэй і заваёў, вобраз чакання вялікіх стваральных перамен. Апавяданне  Лынькова "Гой" - тыповая "маладнякоўская проза": эмацыянальная і пачуццёвая насычанасць сітуацый, рамантычна-рэвалюцыйная героіка падзей, лірычная афарбаванасць мовы, экспрэсіўнасць і псіхалагічная настраёвасць фразы.
Сюжэт твора праз мноства мастацкіх дэталяў - развіццё і рост чалавечых характараў, канфлікт паміж герояў, эмацыянальную маляўнічасць аўтарскай мовы, перадачу дыялогаў і ўнутранай мовы дзеючых асоб, лірызм пейзажных замалёвак, калі браць іх усіх разам, выказвае паэтычную ідэю гуманістычнай сутнасці Кастрычнічкай рэвалюцыі, ідэю нацыянальнай і інтэрнацыянальнай роўнасці.
Цікавымі з'яўляюцца апавяданні М. Лынькова "У мястэчку", "Журавель мой журавель...", "Радо" (1928 г.), дзе аўтар ярка намаляваў вобразы маладых людзей, камсамольцаў, якія шчыра паверылі ў рэальнасць паслякастрычніцкіх пераўтварэнняў у сферы сацыяльнага і духоўнага жыцця, ўсім сэрцам пацягнуліся да гэтых будучых здзяйсненняў і перспектыў грамадства.
У апавяданні "Радо" аўтарам распрацаваны сэжэт аб нечаканым павароце ў асабістым лёсе маладой дзяўчыны, якая звязала сваё жыццё з рэвалюцыйнымі патрабаваннямі новага часу.
Гераіняй твора Рыпінай Скварчук усе захапляюцца і як чалавекам, і як грамадскім дзеячам (яна загадчыца агітацыйна-прапагандыскага аддзела ў воласці), пяшчотна назаваюць яе Рыбкай, цэняць яе здольнасць да таварыскасці, уменне вырашаць любыя праблемы: "Трэці год працуе. Кожную вёску навылет ведае. Ведае, як хто жыве і чым дыша, якіх камуністаў жонкі прыціскаюць ды ўбіраюць куты абразамі. Пра ўсіх ведае і пра ўсё: хто дзе самагнётам жыве, чаму той ці другі на гаспадарку ўзбіцца не можа, чаму ў Сяльцы кааператыў не наладзіцца, чаму Сідар Панератаў штомесячна з суседзямі судзіцца, чаму не паладзіў Карней з сынам. Кожная дробязь жыцця сялянскага вядома Рыпіне." (2, с. 145)
І людзі не здагадваюцца, што  гэта адданая грамадскай працы дзяўчына глыбока хавае асабістую трагедыю, жыве з незагайным унутраным болем .
Душэўны стан гераіні дапамагаюць уявіць карціны эмацыянальна афарбаванага  лірычнага пейзажу: "З палёў нясло пахам сырой зямлі, свежай раллі і вячэрняй вільгаццю. Дзесьці ў лесе кукавала запозненая зязюля. І яе аднастайная песня лёгка аддавалася ў сэрцы, гукі песні абуджалі невыразныя думкі, думкі такія ласкавыя, такія кволыя, як белыя бярозы абапал дарогі...
Такія вось думкі. Няясныя, кволыя. Лёгкія, як туман. І салодкія: таму вясна, і цяплынь, і ціхі вечар спускае полаг ночы на зямлю, на лес, на рачулкі, на рэкі, на стракатыя сенажаці, на ціхія лясы. І абдыме цябе жаль тады нечакана, нібы прыйдзе адкуль нязваны, нягаданы, спавівае сэрца салодкай тугою. І шкада год пражытых - не вернеш іх... ." (2, с. 148)
Апавядальная манера лынькоўскага пісьма, з яго музычнасцю фразы, задушэўнасцю лірычных паўтораў дазваляе чытачу ўявіць настрой дзяўчыны яшчэ за доўга да таго, як аўтар паведаміць пра жудасную гісторыю з яе жыцця. Толькі аднойчы яна нясмела спрабуе расказаць таварышу па дарозе аб сабе, аб тым, што ў яе некалі быў сын Радзівон, якога яна звала Радо, любіла, песціла, гадавала : "Радо маё дарагое, Радо маё любае, незабыўнае, сыночак мой сінявокі." (2, с. 151) Аднак і гэтаму таварышу Рыпіна не сказала ўсяго пра сябе і свайго сына. Толькі пазней той таварыш, з якім яна ехала па службе, даведаўся, як усё было : "... Рыпіна з атрадам прыехала, ды, здаецца, у другі раз, ды другую развёрстку браць... Так, прыехала Рыпіна з атрадам, два дні была. Забрала тады многа і кароў, і свіней, асабліва вось у Банадысёвых, старасты... Дык вось, брала яна па развёрстцы, а то яшчэ ямы шукала, ну сховы там: дзе авёс, дзе жыта, там ячмень насыпаны, а дзе сала кубел запруць - усё у яме... ." (2, с. 156)
А калі паехала Рыпіна з вялікім абозам, адзін прадармеец ноччу знік. Разам з ім знік і Радзівон. А праз хуткі час іх знайшлі: "У армейца жывот быў разрэзаны і ў ім жыта насыпана, і запісачка там, аб развёрсцы... І дзіцянё не пашкадавалі - задушана было, так і ляжала пад хвойкай з аборкай на шыі. І запісачка там, каб не крыўдзілася, значыцца, Рыпіна, калі падарунак дарагім не будзе... ." (2, с. 157)
Змест апавядання з прарочым сэнсам. Для Рыпіны сын - надзея на будучае шчаслівае жыццё, якога яна пазбавілася ў сілу сваёй жорсткасці, душэўнай глухаты ў імя дзяржаўнай палітыкі. У творы пісьменнік прасочвае вельмі цяжкі, пакутлівы працэс рэвалюцыйных пераўтваржнняў для яго радавых удзельнікаў, той складаны, дыялектычна-супярэчлівы шлях, якім ішло ў нашай краіне будаўніцтва новай рэчаіснасці на парубежжы 20-х гадоў мінулага стагоддзя. Лёс Рыпіны тут праецыруецца  мастаком слова на лёс дзяржавы. М. Лынькоў падводзіць да думкі, што рэвалюцыйная антыгуманнасць не мае пад сабой будучыні.
Рысамі рамантычнага стылю вылучаецца эскіз "Чыгунныя песні". У творы моцна гучыць тэма героікі рэвалюцыйнай бітвы, якая захапляе і палоніць сэрцы ўдзельнікаў тых далёкіх гістарычных падзей. Гэта - лірычна-журботны аповед пра вызваленне Чырвонай арміяй Урала ад белагвардзейцаў, аб прыгажосці і ўзвышанасці першага кахання. Твор будуецца на кантрасных вобразах: атрад азлобленых бандытаў контррэвалюцыйнага чэхаславацкага корпуса з аднаго боку і байцы-чырвонаармейцы , маладая дзяўчына Арынка, яе бацька з другога.
Прыгожымі рамантычнымі марамі агорнуты думкі гераіні, звернутыя да яе каханага Алеся. Вобраз гэтага юнака цалкам малюецца аўтарам ў   паэтычна-прыгожых фарбах, якія блукаюць ва ўяўленні маладой дзяўчыны, яе ўзвышанага чакання "аб крылатым шчасці" з ім. Арынка шчыра верыць, што такое казачнае жыццё абавязкова прыйдзе, бо ўсё сведчыць пра гэта - прыгажосць Уральскіх гор, яе бязвоблачнае жыццё з бацькам-стрэлачнікам у будцы на глухой станцыі, яе ліра-рамантычныя песні, якія адгукаюцца ў чыгуннай печцы. Нават знешняе апісанне выгляду гераіні пераконвае ў гэтым чытача: "Толькі весела ў будцы... Там Арынка песні спявае, а ёй падпявае чыгунная печка - і абоім цёпла і светла, і радасна. У абоіх агонь у грудзях і маладыя гады за плячамі. Што ж трэба болей, толькі тады і радасць цвіце. А з радасцю добра і шанежкі пекчы, шаньгі смачныя і румяныя, як шчочкі Арынкі." (3, с.67)
М.Лынькоў умее знайсці высокую паэзію ў звычайных, будзённых з'явах жыцця. Малюнак пісьменніка гранічна насычаны пачуццём, рэхам аддаецца ў эмацыянальна-меладычным мастацкім слове. Рытмічная проза дапамагае стварыць атмасферу ўзвышанасці і рамантычнасці, перадаць прыўзнятасць і ўзнёслы  лірызм думак  гераіні.
Паэтычным увасабленнем імкнення народа да перамогі ў гэтыя гады рэвалюцыйных змаганняў з'ўляецца ў творы і вобраз цягніка, у якім едуць чырвонаармейцы без прыпынкаў, даганяючы ворагаў новага жыцця. І тут зноў узнікае вобраз чыгуннай печкі, той печкі, якая сагравае і будку стрэлачніка, і вагон-цяплушку, у музыцы гудзення якой мрояцца думкі аб чалавечай шчаслівай долі, аб перамозе рэвалюцыйнай праўды і справядлівасці. Паступова такая рэалістычная дэталь як чорная печ са звычайнага жыцця і салдацкіх будняў гераічнай эпохі перарастае ў сімволіка-рамантычны вобраз рэвалюцыйнага змагання. Як бушуе агонь у чыгунцы, так нарастае нянавісць да ворагаў у сэрцах герояў грамадзянскай вайны, таму так прызыўна гучаць лірычныя словы аўтара : "Шукайце ж агню, знаходзьце яго, напаўняйце іскрамётным полымем вашы думкі і сэрцы, тады пазнаеце свет, чалавечую радасць і боль". (3, с. 65)
У рамантычных фарбах вытрыманы пейзажныя карціны Уральскай зімы з яе снежнымі краявідамі, грозным шумам маляўніча-прыгожага лесу, выццём ашалелых вятроў, якія "нібы здані, праносяцца стаі мёрзлых сняжынак, к акну прынікаюць, плачуць нуднай адзінай слязой, прымярзаюць, а вецер гоніць усё новыя снежныя хмары, гудзіць і шалёна рагоча завея голасам ледзяным, рыпучым. І скагоча мароз, бяжыць, грукаціць па завеяных сцежках, дарогах, снегам у зоры кідае, у месяц бліскучы - бач, зайздрасць бярэ, хоча ўладу на ўсё налажыць, прыдавіць жывое ледзяшом-брыльянтам пякучым." (3, с. 65-66)
Грозная стыхія прыроды асацыіруецца з вайной, контррэвалюцыйным мецяжом, узнятым на ўсходзе белагвардзейцамі. Завіруха і завыванне ветру - сімвал варожых сіл.
У эскізе "Чыгунныя песні" асаблівай гаворкі заслугоўвае і аўтарская мова, якая вызначаецца своеасаблівай лірычнасцю і метафарычнасцю, рытмічнай арганізаванасцю, багаццем вобразаў-сімвалаў, эмацыянальнасцю і паэтычнасцю, наяўнасцю колеравай гаммы падтэкста, поўніцца рамантачна-ўзнёслым унутраным пачуццём апавядадьніка.
Свет чалавечых вобразаў і характараў М. Лынькова - свет разнастайны і шматаблічны: местачковыя жыхары і сяляне, чырвонаармейцы, рабочыя, служачыя, інжынеры, крымінальнікі, заклятыя ворагі савецкай улады і інш. Аднак ідэалам пісьменніка заўсёды быў бальшавік, рэвалюцыянер, камуніст адданы сэрцам ідэям новага жыцця. Іменна такі герой патрэбен быў тагачаснай прозе, якая сваім паваротам да рэалізму завастрыла праблему адлюстравання сучаснай рамантыкі ў літаратуры тых 20-х гадоў. Рамантызацыя героя і падзей заўсёды прысутнічае ў творах той пары як вышэйшая самасвядомасць у справе рэвалюцыі. У творчасці Лынькова збліжэнне рамантыкі з прозай жыцця як пошук высакароднага ідэалу праходзіць праз усё яго мастацтва, вызначаючы ідэйныя асаблівасці і накірункі. Пісьменнік умее баць рамантыкам, але ў той жа час бачыць і рэальныя праблемы жыцця, не дазваляе рамантычна-эмацыянальнай акрыленасці  далёка лунаць над зямлёю. Паказальнымі ў гэтым плане з'яўляюцца апавяданні "Маньчжур і "Кларнет" (1928 г.), дзе героі захапляюцца музыкай як нейкім збавеннем ад цяжкой рэалістычнай прозы сучаснага жыцця. Музыка  не дазваляе ім згубіць надзею на будучыя перамены. Такую моцную іх прывязанасць да песні пісьменнік узводзіць да філасофскай катэгорыі маральнага і духоўнага абнаўлення чалавека тых паслярэвалюцыйных часоў.
Вядомы М. Лынькоў ў беларускай літаратуры і паэтычным паказам стваральнай працы народа ў 20-30-е гады мінулага стагоддзя, сцвярджэннем яе гуманістычна-выхаваўчага значэння ў грамадстве. Любоў да працы з'яўляецца вызначальнай рысай характару Івана Разанскага ( "Над Бугам"), за працай мы бачым Шолама ("У мястэчку"), Ігната і Вяруньку ("Журавель мой, журавель"), Ёселя ("Гома"), Рыву і яе бацьку Мотэля ("Гой"), Андрэя ("Андрэй Лятун") і інш. Пісьменнік сцвярджае, што людзі працы з'яўляюцца сапраўднымі носьбітамі самых лепшых , высакародных якасцей. Паказваючы здольнасць сваіх герояў захапляцца працай, пазнаваць яе хараство і радасць, мастак слова выяўляе і  новыя рысы  іх свядомасці , той свядомасці, якая нарадзілася савецкай рэчаіснасцю - гуманным стаўленнем грамадства да чалавека-працаўніка. 
Пачатак літаратурнай творчасці Міхася Лынькова супаў у часе з нараджэннем і парой юнацтва краіны саветаў. Яго ўласная біяграфія і біяграфія мастака новай эпохі тыповая для пакалення пісьменнікаў 20-30-х гадоў ХХ стагоддзя, якіх аб'ядноўвала адчуванне новага свету, новах мар і магчымасцяў. Як сын свайго часу, ён шчыра любіў і верыў у хуткую  пабудову зусім іншага жыцця, як мастак біўся над пытаннем, як праўдзіва паказаць крушэнне старога свету і нараджэнне новага грамадства, новага чалавека.
Навізна тэматыкі патрабавала пошуку ідэйных, стылявых сродкаў, метадаў і асаблівасцей творчага мыслення. Яго мастацкая спадчына той пары ў нейкай ступені пафасная і ілюзорная. Але нават і тады, калі пісьменнік празмерна захапляўся рамантычна-гераічнымі вобразамі і карцінамі, заўсёды праўдзіва адлюстроўваў рэальнае жыццё, дух эпохі. Яго творы пазначаны глыбокай праўдай гістарызму і сучаснасці. Сілай свайго таленту М. Лынькоў здолеў узняцца над памылкамі і паражэннямі свайго часу, таму сёння яму належыць пачэснае месца ў беларускай літаратуры як пісьменніку, які паказаў рэчаіснасць і людзей у іх руху да светлай будучыні, аптымістычнай перспектыве, цудоўнай мэце пабудовы свабоднага грамадства.

